
ФУНКЦИОНАЛДЫ ГРАММАТИКАДАҒЫ ДИСКУРСИВТІК ЕСІМДІКТЕР
Есімдіктер мағынасы абстрактылы сөздер болып келеді, олардың семантикасы сөйлемде нақтыланып анықталады. Олардың мағыналарының жалпылығы өзге сөз таптарындағы жалпылық мағыналардан мүлде басқа. Олардың мағыналары мен ерекшеліктері сөйлемдердің құрамында, мәтінде тұрақталып нақтыланады, содықтан да оларды осы қолданыстары тұрғысынан сөз ету орынды болмақ. Есімдіктердің функционалды грамматикадағы қызметін олардың сілтеу функциясы белгілейді. Функциональды грамматика аясында белгілі бір семантикалық қызметті атқару, яғни сілтеу қызметін (жақтық, темпоральды қатынастарды белгілеу қызметін) іске асыру үшін жіктеу және сілтеу есімдіктерінің өз антецеденттерімен өзара әрекет жасауы анықталады. Темпоральдылықты көрсететін құрал ретінде сілтеу есімдіктерін атасақ, персональдылықтың, яғни дербестіліктің құралы ретінде жіктеу есімдіктерін атай аламыз. Сондықтан да біз есімдіктерді зерттеуге функционалды грамматика тұрғысынан келуді жөн көрдік. 

Функционалды грамматика қызметтен құралға деген бағытпен жүреді десек, сілтеу қызметін көрсететін құралдар ретінде біз жіктеу және сілтеу есімдіктерін қарастыруды жөн көрдік. Сілтеудің түрлі бірліктері қазіргі лингвистикада дейксис пен эгоцентризм, анафора теорияларының негізінде қарастырылуда. Ал осы сілтеу ұғымы есімдіктердің ішінде, әсіресе, жіктеу және сілтеу есімдіктеріне тән болып келеді. Сондықтан да жіктеу, сілтеу есімдіктерінің синтаксистік жүйедегі  қолданыстары мен қызметін зерделеп, олардың мәнін анықтаудың маңызы өте зор болмақ. 

Бүгінгі күнде мәтін кең мағынасында дискурс құбылысы болып, ал пән ретінде дискурсивті талдау болып қарастырылуда. Дискурс термині мәтін, диалог, стиль салаларында қолданылуда. Дискурс коммуникативті ситуацияға негізделген сөйлеу дегенге де саяды. Сонымен бірге ол диалог пен реплика түрінде де танылатын кездері бар. 

Тіл білімінде соңғы жылдарда теориялық лингвистика мен типологиялық зерттеулердің негізгі объектісі ретінде көбіне есімдіктер қарастырылып жүр. Бұл кездейсоқтық емес. Есімдіктер атқаратын сілтеу, орынбасу коммуникативтік актіні іске асыруда, мәтін құрауда, тілдің когнитивтік жүйесінде маңызды қызмет атқарады, яғни бұл олардың дискурстық қолданысын негіздейді. Мұның бәрі есімдіктерді дискурс аясында қараудың қажеттілігін белгілейді. 

Есімдіктердің семантикасын сөз еткенде, көптеген авторлар олардың барлығы дерлік сілтеу мағынасындағы сөздер деген жаңсақ пікірлер айтады. Шындығында, сілтеу семантикасына есімдіктердің барлығы бірдей ие бола алмайды. Бұл туралы орыс ғалымы Е.Н. Сидоренко былай дейді: «В некоторых лингвистических работах была высказана мысль о том, что все местоимения обладают семантикой указания. Это глубоко ошибочное мнение, поданнное безо всякой аргументации... Другими словами, ошибка заключалась в подмене разрядового значения категориальным и приписывании указательности тем местоимениям, которые ею не обладали» [1, с.35]. 

Соңғы жылдардағы синтаксис саласындағы  еңбектерді қарап отырсақ, есімдіктердің синтаксистегі рөлдерінің зор екендігіне назар аударылады. Мәселен, Ж.А. Жакуповтың «Қазақ тілінің функционалдық синтаксисі» тақырыбындағы докторлық диссертациясында бұл туралы былай делінген: «Сөйлемнің коммуникативтік мүшеленуі құрылымының нақты қарым-қатынасқа қызмет етуін көрсетеді, сондықтан да сөйлемді контекстен, мәтіннен бөлек алып қарау әрқашан тиімді бола бермейді. Өйткені кез-келген сөйлем мәтіннің құрамдас бөлігі болады да, сол сөйлемдер тұтас мәтінді құрау үшін бір-бірімен байланысты болып тұрады. Міне, осындай байланыстың белсенді құралы есімдік болады» [2, 160 б]. 

Жалпы сілтеу мағынасы жіктеу есімдіктері мен сілтеу есімдіктерінің мазмұндарына сәйкес келеді: жіктеу есімдіктері сөйлеу ситуациясындағы сөйлеуші, тыңдаушы, бөгде адам тұлғаларын сілтесе, сілтеу есімдіктері коммуникативтік актідегі затты, объектіні, оқиға мен құбылысты көрсетеді. Осы екі топтағы есімдіктер семантикалары жағынан бірдей сілтеуіштік қызметке ие болғандықтан, синтаксистік жүйеде де өзара ұқсас қолданыстарда жұмсалады, сондықтан да біз өз жұмысымызда осы екі топтағы есімдіктерді зерделеуге тырысамыз. 

Сілтеу есімдіктеріне қарағанда жіктеу есімдіктерінің мағыналары нақтырақ. Мен, сен, ол, біз сіз сендер сияқты жіктеу есімдіктері, біріншіден, сөйлеуші, тыңдаушы, коммуникативтік актіден тыс адам деген мағыналарда қолданылса, екіншіден олар бірінші, екінші, үшінші жақтарды иеленіп, жақтық мағынада жұмсалады. Олардың нақтылы, дәл мағыналары контексте анықталғанымен, жіктеу есімдіктері үнемі сөйлеуші – тыңдаушы,  І жақ, ІІ жақ деген мағыналарды игеруінен айнымайды. 

Есімдіктер затты немесе оның белгісі мен сапасын көрсетуіне қарай екі мағыналық топқа бөлінеді: олардың бірі - субстантивті (заттық) есімдіктер болса, енді біреулері атрибутивтік (белгі, ұғым) мағынадағы сөздер. 

Біз сөз еткелі отырған есімдік қызметі олардың сілтеу мағыналарынан келіп шығады және де осы сілтеу мағыналарының  коммуникативтік актіні іске асырудағы ерекшеліктеріне қарай біз екі топтағы есімдіктерді қарастыруды жөн көрдік. Бұл есімдіктердің функционалды грамматикадағы  қызметін олардың сілтеу функциясы белгілейді десек, осы сілтеу функциясымен бірге орынбасу субституция, дейксис, эгоцентризм, анафора, катафора ұғымдары анықталмақ.

Лингвистика тарихында есімдіктердің дейксистігі туралы ерте кездерден бастап айтылған. Алайда ол кездегі дейксис ұғымы қазіргі дейксис ұғымымен сай келмейді. Ол кездегі дейксис ұғымына жалпы есімдіктердің сілтеу мағынасын беруі сәйкес келген. «Дейксис» ұғымын кең және тар көлемде пайдалану олардың түрліше түсіндірілуіне негіз болады. Кең көлемде дейксис зат, белгі, жағдай тағы басқаларға ситуациялық немесе контекстік сілтеуді қамтиды, ал тар көлемде бір функцияны айтады (анафораға қарсы) және екі элементті қамтиды: дейксистік (тура сілтеу) белгі мен оның референті. Біз өз жұмысымызда дейксис ұғымын тар көлемде, яғни тура сілтеу ретінде қолданамыз 

Жалпы «дейксис» ұғымына тіл білімі тарихында әр ғалым өзіндік анықтамалар беріп кеткен. Бұл туралы орыс ғалымы Н.Д. Арутюнова былай дейді: «Дейктические слова, своего рода «подвижные определители» приложимые к любому референту, содержание этих слов всецело обусловлено признаками денотата, выбор которого завист от конкретного речевого акта   [3, с. 42]. Сол сияқты А. Уфимцева [4, с. 46], Т.В. Шемелева [5, с. 14], Б.А. Серебренников [6, с. 146], М. Федорова, [7, с. 89]  және т.б. әртүрлі анықтамалар беріп өткен. 

Дейксистік құралдары жоқ ұзақ сөйлесімдер келесі адамға мүлде түсініксіз болуы мүмкін. Дейксистік есімдіктер референцияның негізгі құралдары болып табылады. Дейксис коммуникативтік актідегі конситуцияны алып тастауға болатын ақпаратты атау үшін қолданылады. Дейксистік белгілер өздері қолданылатын сөйлеу актісіндегі затты, уақытты, кеңістікті және т.б. сілтеп көрсетеді. Олар мынадай түрлерге бөлінеді: заттық, жеке тұлғалық, уақыттық, кеңістіктік, мәтіндік, заттық мәтіндік, кеңістіктік мәтіндік т.б. 
Сілтеудің түрлі бірліктері қазіргі лингвистикада дейксис пен эгоцентризм теорияларының негізінде қарастырылуда. Кейінгі жылдары сілтеу қызметін эгоцентристік сөздермен байланыстыру басталды. Дейксис пен эгоцентризм ұғымдары бірге сөз болып, қатар айтылатын болды. Осыдан да болар әлі күнге дейін дейксистік элементтердің барлығы да эгоцентристік болады деген жетпісінші жылдардағы лингвистикадағы пікірлер (Э.Бенвенисттің, Е. Куриловичтің, Ч. Филлмордың) қалмай келеді. 

«Дейксис» термині ретінде түрлі тілдік құралдардың сілтеуіштік қызметімен байланысты кең көлемдегі тілдік құбылыстар түсініледі. Ол ең, біріншіден, сілтеу түрлерін анықтайды (жақ, орын, мезгіл т.б.), сосын сілтеушінің, сөйлеу ситуациясының есеп беру нүктесін анықтайды да, сілтеуді жүзеге асырады. Осы сөйлеуші фигурасына қатысты «мен-сен» есімдіктері және осы сөйлеушіге қатысты анықталатын «мұнда, сонда, онда» сөздері, сөйлеу ситуациясына қатысты «осы, бұл, сол» есімдіктері, есеп беру нүктесі арқылы анықталатын «осында, мұнда, міне, әне» сөздері эгоцентристік болады, яғни олар белгілі бір «сөйлеуші – «мен» центризміне» қатысты сілтеуді іске асырады. Сонымен, сөйлеуші барлығын өз көзқарасы тұрғысынан айтып, бәрін өзі басқарғанда, сөйлеу ситуациясындағы сілтеу эгоцентристік болады. Эгоцентристік сөздер сөйлеуші субъектісімен анықталатын болса, дейксистік сөздер қабылдаушының субъектісімен де байланысты болады. Сондықтан да дейксистік сөздер эгоцентристік те, эгоцентристік емес те бола береді. 

Осы сілтеу ұғымымен байланысты тағы бір түсінік «анафора» (айтылғанды сілтеу) болып табылады. Оны біз «айтылғанды сілтеу» деп шартты түрде атадық. Бір сөздің мағынасында екінші бір сөзге деген сілтеуі бар болатын тілдік сөйлесімдердің қарым-қатынасы анафоралық (айтылғанды сілтеу) қатынас болып табылады. Бұл элементтердің арасында синтаксистік байланыс жеткіліксіз болғанда анафоралық (айтылғанды сілтеу) элементтер бірінші планға шығады. Мысалы, Үйдің іші қараңғы және тым-тырыс еді. Онда от жоқ (Ш. Айтматов). 

Мұнда «онда» деген анафоралы сілтеу «үйдің іші» деген антецедентті ауыстырады. Анафоралық (айтылғанды сілтеу) қатынастағы ауыстырылатын сөз - антецедент, есімдікпен берілетін элемент - анафора болып табылады. Осыған қарама-қарсы жағдай да орын алады. Мысалы, Айтып, түсіндіріп кеткені мынау: ревизорға қағаздарды көрсетпей-ақ, мәселені  оңынан шешуіміз керек (Д. Исабеков). 

Есімдіктердің синтаксистік жүйедегі қызметін олардың сілтеу функциясы белгілейді. Функциональды грамматика аясында белгілі бір семантикалық қызметті атқару, яғни сілтеу қызметін (жақтық, темпоральды қатынастарды белгілеу қызметін) іске асыру үшін жіктеу және сілтеу есімдіктерінің өз антецеденттерімен өзара әрекет жасауы анықталады. Темпоральдылықты көрсететін құрал ретінде сілтеу есімдіктерін атасақ, персональдылықтың, яғни дербестіліктің құралы ретінде жіктеу есімдіктерін атай аламыз. 

Сілтеудің түрлі бірліктері қазіргі лингвистикада дейксис пен эгоцентризм, анафора теорияларының негізінде қарастырылуда. Ал осы сілтеу ұғымы есімдіктердің ішінде, әсіресе, жіктеу және сілтеу есімдіктеріне тән болып келеді. Есімдіктердің қолданылу жағдайлары өте қиын және әртүрлі болғандықтан, ешбір тілде әлі оның қолданылуының нақты ережелері дәлелденген емес. Есімдіктер тобынан сілтеу қызметіне қарай сөйлем синтаксисінде  түрлі қолданыстарға ие болатын, өзара мәндес функциялар атқаратын негізгі дейксистік  есімдіктер ретінде жіктеу есімдіктері мен сілтеу есімдіктерін атай аламыз. Есімдіктерінің функционалды грамматикадағы қызметін қорыта келе мынадай тұжырымдар жасауға болады: 
Есімдіктердің синтаксистік жүйедегі қызметін олардың сілтеу функциясы белгілейді. 2. Жалпы есімдіктердің мағыналарының жалпылығы, олардың әрқашан субъектімен байланыста болуы, субъектілік қатынастармен бірге меңзеу, нұсқауды іске асыратындығында. 3. Жіктеу есімдіктерінің мағыналары жақ ұғымымен тығыз байланысты. 4. Функционалды грамматикада  есімдіктер эгоцентристік қызмет атқарады. 5. Синтаксистік жүйедегі анафоралық байланыс пен дейксистік сілтеуді қарастырудағы негізгі тәсілдердің бірі – сілтеу, жіктеу есімдіктері. 6. Есімдіктер анафоралық және катафоралық қызмет атқарады. 

